
MINUTI

Il-Minuti tal-Laqgħa Nru. 101 li saret fit-30 ta’ Jannar, 2017 ġew konfermati.

THE CHAIR (Onor. Tonio Fenech): Qabel ma mmorru għas-suġġett li għandna fuq l-aġenda, nixtieq ngħaddi lill-Membri tal-Kumitat kopja tal-work plan għall-2017 li ppreparajt dwar it-topics li ppubblika l-Awditur Ġenerali s-sena li għaddiet u li naħseb għandhom jiġu kkunsidrati mill-Kumitat. Dan għamiltu wara laqgħa li kelli flimkien mal-Awditur Ġenerali u d-Deputat tiegħu fejn iddiskutejna liema rapporti għandu jikkunsidra l-Kumitat. Qed niddistribwixxi kopja ta’ dan il-work plan lill-Membri kollha tal-Kumitat u għalkemm m’aħniex se niddiskutuha hawnhekk, jekk hemm xi rapporti oħrajn li taħsbu li huma validi li jiġu nklużi, inkunu nistgħu nżiduhom.

Nistgħu issa ngħaddu għall-item li għandna fuq l-aġenda. 

REPORT BY THE AUDITOR GENERAL – PUBLIC ACCOUNTS 2015: MINISTRY FOR FINANCE; VAT DEPARTMENT - EXPENDITURE AND PERSONAL EMOLUMENTS


THE CHAIR:  Nibda billi nistieden lill-Awditur Ġenerali u lill-uffiċjali li għandu miegħu sabiex jiġu madwar il-Mejda. 

Is-Sur Charles Deguara, is-Sur Noel Camilleri u s-Sinj. Vanessa Tonna, Awditur Ġenerali, Deputat Awditur Ġenerali, u Assistent Awditur Ġenerali, ħadu posthom madwar il-Mejda.

THE CHAIR:  Nistieden ukoll lill-uffiċjali tal-Ministeru għall-Finanzi sabiex jiġu madwar il-mejda. 

Is-Sur Alfred Camilleri, Segretarju Permanenti fil-Ministeru għall-Finanzi, is-Sur Marvin Gaerty, Kummissarju tat-Taxxi; is-Sur Ivan Portelli, Direttur Amministrazzjoni fid-Dipartiment tal-VAT; is-Sinj. Maryanne Schembri, Director Debt Management fid-Dipartiment tal-VAT; u s-Sur Robert Borg, Uffiċjal fi Skala 5 fid-Dipartiment tal-VAT, ħadu posthom madwar il-Mejda.

THE CHAIR:   L-ewwel nett, nirringrazzjakom talli ġejtu. Nibda biex ngħid li fir-rapport li qegħdin niddiskutu hemm numru ta’ aspetti ta’ compliance – fil-work plan li ħejjejt ippruvajt inqassam ftit compliance reports u ftit value for money reports biex il-Kumitat ikun ftit interessanti, għax ħafna drabi meta tagħmel wisq compliance  reports nistordu – li hemm fid-dipartiment dwar is-sistemi ta’ kontroll marbutin mal-human resource function, b’mod partikolari l-pagi u wkoll xi infiq ieħor li joħorġu fir-rapport innifsu. Ir-rapport jissolleva numru ta’ weaknesses fis-sistema, b’mod partikolari fir-record keeping u l-approvals marbutin mal-ħruġ tas-salarji.  Nistgħu forsi nibdew induru ftit l-issues li tqajmu biex anke nifhmu għaliex ġraw u anke biex inkunu  nafu x’qed jagħmel id-dipartiment biex jirrimedja tali sitwazzjoni. 

Kif għedt, ir-rapport innifsu jagħti l-intendere li s-sitwazzjoni fid-dipartiment meta sar l-audit kienet waħda fejn kien hemm nuqqas mhux żgħir ta’ kontrolli interni dwar il-function; data li ma taqbilx u overtime payments li mis-sample li ttieħed irriżulta li saru żejda, u nuqqas ta’ approval processes li kienu mistennija u meħtieġa. Fost in-nuqqasijiet li hemm insibu diskrepanzi li kienu qed jidhru bejn il-vacation leave documentation  u t-time records. Xtaqt nistaqsi x’sar minn dakinhar biex tiġi rimedjata s-sitwazzjoni dwar is-sistema inġenerali ta’ kif jittieħed, jiġi kkontrollat u rrekordjat il-vacation leave.

IS-SUR IVAN PORTELLI (Direttur Amministrazzjoni fid-Dipartiment tal-VAT): Li nista’ nispjega huwa li fejn qabel kien qed isir ir-recording tal-vacation leave, kemm permezz ta’ manual forms kif ukoll b’mod elettroniku, imma ma kienx hemm regola kif għandu jsir il-vacation leave, illum il-ġurnata ħadna remedial action fuq dan u qed ngħidu li l-leave irid isir through electronic mail biss, ħlief għall-minor staff li m’għandhomx aċċess għall-computer. Għal dawn għandna sistema manwali kif jistgħu japplikaw għal-leave.  Ladarba ssir l-applikazzjoni tal-leave hemm folder elettroniku li qed jinżamm fl-uffiċċju tal-human resources biex fih jinżamm record ta’ kemm qed jittieħed leave minn kull individwu li hemm fid-dipartiment.

THE CHAIR: X’sistema qegħdin tużaw biex tassiguraw li l-kontrolli l-ġodda li poġġejtu qed jiġu segwiti? Tistennew l-Awditur jerġa’ jiġi, jew qed tagħmlu xi kontrolli interni?

IS-SUR IVAN PORTELLI:  Malli l-impjegati japplikaw through electronic mail, in-numru tas-sigħat li jkunu se jittieħdu jibda jonqos, jiġifieri awtomatikament meta bniedem qed japplika għal-leave hu stess ikun jaf kemm ikun għand fadallu sigħat.  Dak kollu qed jidħol fl-electronic folder tad-dipartiment u jitnaqqsu s-sigħat b’dan il-mod. Jiġifieri kemm min qed jieħu ħsieb il-kontroll kif ukoll l-individwu li jkun qed japplika għal-leave jafu eżattament kemm ikun fadal sigħat. 

THE CHAIR:  L-Onor. Farrugia.

ONOR. JOSEPH FARRUGIA:  Sur Portelli, inti għedt li “qabel” kien isir b’mod manwali.  Kemm hu “qabel” u minn meta bdejtu din il-proċedura?

IS-SUR IVAN PORTELLI: Il-proċedura l-ġdida bdejniha eżattament wara li ħareġ ir-Rapport tal-Awditur; ħadna azzjoni fuq ir-rakkmandazzjoni li kien hemm.

THE CHAIR: L-Onor. Claudio Grech.

ONOR. CLAUDIO GRECH: Safejn niftakar jien kienet iddaħħlet payroll system li kellha wkoll il-functionality li dawn it-tip ta’ applikazzjonijiet isiru b’mod integrat magħha. Kienet daħlet dik is-sistema għas-Servizz Pubbliku kollu, jew  is-sistema qed tintuża biss biex sempliċement jinħarġu l-pagi and that’s about it?

IS-SUR ALFRED CAMILLERI (Segretarju Permanenti fil-Ministeru għall-Finanzi): Il-leave qiegħed jinżamm fuq livell ta’ dipartiment u fuq livell ta’ ministeru. M’hemmx sistema ċentralizzata bħal dik tad-Dakar li tieħu ħsieb ir-records tal-leave across the board. Jiġifieri dik il-functionality, għalkemm qiegħda hemmhekk, mhijiex qed tintuża.  Jien irrid ngħid li dan ir-rapport napprezzawh u nirrikonoxxu n-nuqqasijiet li hemm.  Aħna ltqajna man-nies u l-enfasi hija fuq remedial action u kif se ntejbu.  Il-findings huma li huma; l-importanti hu li dak li jista’ jiġi rranġat nirranġawh u nimxu minn hemmhekk. 

THE CHAIR:  Però x’inhi r-raġuni li jekk għandna sistema li għandha functionality li tista’ tintuża, qegħdin nużaw sistema oħra minflok?  Ma tagħmilx sens. Jiġifieri jekk id-Dakar għandha sistema li tista’ elettronikament tikkontrolla l-leave, kif spiċċajna m’użajniex lilha u biex irrimedjajna ħloqna sistema ġdida?

ONOR. CLAUDIO GRECH: Jien naħseb li dawn l-issues l-Awditur isibhom across the board, jiġifieri huma komuni. Sur President, jien niftakar, u naħseb li anke inti tiftakar, meta kien hemm l-HR module li meta tqabblu ma’ dawn huwa relattivament... Dawn is-sistemi huma ntiżi wkoll biex ma jaħlux il-ħin tagħkom.  Jista’ xi ħadd jiċċekkja x’inxtara fis-sistema u x’qed jiġi implimentat minnha?

IS-SUR ALFRED CAMILLERI:  Mill-esperjenza li għandi ma jidhirlix li dik qatt intużat.  Imma apparti kollox, jekk rapport bħal dan ma nużawhx biex nitgħallmu minnu...  Jien  ngħid li jekk hawnhekk hemm dan it-tip ta’ nuqqas, mingħajr ma niġġeneralizza għax inkella nkun żbaljat, ma neskludix li jista’ ikollok problemi simili x’imkien ieħor. Allura jagħmel sens li nibnu fuq dan ir-rapport, inħarsu lejn ir-rakkmandazzjonijiet u nirranġaw fejn hemm li jrid jiġi rranġat – m’hemmx affarijiet ta’ rocket science li ma jistgħux jittranġaw – u  nħarsu wkoll lejn dipartimenti oħrajn within the Ministry għax aħna għandna l-kontroll fil-Ministeru tagħna.  Dik hija l-attitudni li jien, flimkien man-nies tagħna, qegħdin nadottaw; ejjew nitgħallmu minn dan.

ONOR. CLAUDIO GRECH: Il-valur ta’ dawn ir-rapporti mhuwiex tant li jissolleva dawn l-issues li in the whole scheme of things ma jkunux ċifri kbar, però kif għedt drabi oħra, il-valur ta’ dan huwa l-follow up li jsir minnhom. Jekk tħares lejn ir-rapporti żgur li f’kull wieħed issib issue komuni, u naħseb li jekk tmur lura 20 sena ssib l-istess issue komuni. Għalhekk jien nerġa’ nisħaq fuq il-fatt li apparti rapporti ġodda, jibda jkun hemm follow-up tal-issues, għax fil-verità dan ix-xogħol li tagħmlu intom, u l-effort kollu li jidħol f’dawn id-dokumenti huwa sempliċement, m’iniex qed ngħid għalxejn, però...  Jien niftakar ċar li żgur kien hemm din il-functionality li kienet tista’ ssir, u rather milli naħlu l-ħin biex kull dipartiment joqgħod idaħħal sistemi differenti, ikollok sistema waħda li hija approvata u cleared min-naħa tagħkom bħala Uffuċċju tal-Awditur. Jiġifieri rather milli l-ħin tagħkom tużawh biex toqogħdu tfittxu fuq il-VAT Department, tużawh to ensure that the system is in line mar-requirements li hemm u b’hekk inkunu ħadna xi ħaġa minn dan l-effort.  Meta tara dan l-isforz kollu li jsir biex imbagħad forsi nagħmlu erba’ jew ħames laqgħat hawnhekk niddiskutuh, naħseb li huwa nġust, anke man-nies li jagħmluh. 

IS-SUR ALFRED CAMILLERI: Jiena naqbel miegħek. Aħna l-attitudni tagħna hija li fejn hemm in-nuqqas nirrikonoxxuh u nimxu ‘l quddiem.  Imma tajjeb ngħidu wkoll – u naħseb din hija importanti – li din se tkun it-tielet sena fejn il-Gvern se jkun ippubblika response għal kull rakkmandazzjoni li għamel l-Awditur fir-rapporti tiegħu; jidhirli li bħalissa qegħdin nippreparaw response għal dan ir-rapport. Jien naħseb li dan huwa proċess importanti wkoll.

THE CHAIR:  Imma l-punt li qed jagħmel l-Onor. Grech – u naqbel miegħu – huwa li filwaqt li huwa tajjeb li tirrispondu – u hawnhekk m’aħniex qegħdin biex naraw jekk l-Awditur Ġenerali għandux raġun jew le, jien nassumi li la sabhom, sabhom, jiġifieri m’għandix dubju minn dan –  jirriżulta, minn diversi laqgħat li qed ikollna f’dan il-Kumitat u anke mill-istess rapporti, li nibqgħu naraw fl-entitajiet u fid-dipartimenti kollha l-istess issues, u allura jista’ jkun li qed jiġri li filwaqt li kull dipartiment, fosthom il-VAT Department u kull dipartiment ieħor li analizzajna hawnhekk, ikun qed iħares lejn l-issue tiegħu u jfittex is-soluzzjoni tiegħu, ħadd mhu qed imur pass aktar ‘il fuq u jara kif hemm din l-issue li qed tolqot lil kulħadd – ma nafx kemm-il darba niddiskutu l-istess problemi tal-procurement u l-leave – u fl-istess ħin hemm sistema li l-Gvern diġà ħallas għaliha li qiegħda rieqda. Veru li se tirrispondu u r-response se jkun...  (Interruzzjonijiet) Probabbilment fuq xi liċenzja. Kulħadd qed jipprova jsolvi l-problema tiegħu. Min ma kellux problema għax is-sistema manwali ħadmet, probabbli mar għandu l-Awditur u qal li sab kollox tajjeb, imma fil-fatt xorta qed jaħlu tnejn minn nies biex jagħmlu x-xogħol bis-sistema manwali. Għaliex ħadd mhu qed jistaqsi kif jista’ jtejjeb u juża strutturi li jkunu konformi għal kulħadd u nużaw aktar l-elettronika?

IS-SUR ALFRED PORTELLI: Dak huwa punt rilevanti. Li qed ngħid jien hu li f’każijiet bħal dawn għandek forsi implimentazzjoni jew inkella non-adherence ta’ policies u proċeduri. U għalhekk qed ngħid li għandna niġġeneralizzaw u naraw jekk għandniex l-istess problemi f’dipartimenti oħrajn fi ħdan il-ministeru. Imma fejn jidħlu sistemi elettroniċi bħal dawn għandna sistema tat-Teżor li hija l-Financial Management System (FMS), li naħseb li qegħdin nużaw perċentwal relattivament żgħir mill-capacities li għandha.  Anke fir-rappurtaġġ, għamilna żmien fejn konna qegħdin nippruvaw nużaw kemm nistgħu minnha, imma fil-verità għandek ħafna functionality li tista’ toħroġ ħafna management reports minnha.  Konna noħorġu u għadna noħorġu reports b’mod regolari, imma jekk fl-assjem sħiħ tara kemm qiegħda tintuża l-functionality li hemm, issib li bħala perċentwal huwa żgħir u naħseb hemmhekk trid issir ftit aktar ħidma. 

THE CHAIR: Din hija l-problema tas-soltu  tal-Gvern; nixtru Rolls Royce u nużawha bħala Mini Minor!

IS-SUR CHARLES DEGUARA (Awditur Ġenerali):  Jien nixtieq nagħmel żewġ punti.  Din id-diskussjoni hija validissima u naqbel ma’ kulma ntqal, però apparti s-sistema ta’ IT per se biex id-diskussjoni tagħna tkun sħiħa rridu ngħidu li f’dan il-każ jidher ċar – u naħseb mhux f’dan il-każ biss – li hemm nuqqas ta’ supervisory management. At the end of the day, anke jekk għandek l-aqwa sistemi ta’ IT fid-dinja, jekk ma jkunx hemm xi ħadd jikkontrolla...

THE CHAIR: Aħna ngħidu “garbage in, garbage out”.

IS-SUR CHARLES DEGUARA:  Jien ma nistax nifhem kif bniedem ma jagħmilx minuta overtime u jitħallas tal-overtime.  Jidher ċar illi kieku jkun hemm supervisory management fil-livell ta’ middle management, dawn it-tip ta’ affarijiet ma jsirux.

It-tieni punt huwa dwar il-follow-up, li għalija huwa essenzjali. Jekk ma jkunx hemm follow-up, we might as well pack up u nitilqu ‘l hemm għax qed naħlu l-flus tal-Gvern. Fil-fatt l-Uffiċċju se jibda jieħu xi inizjattivi ġodda, apparti r-rapport li semma s-Sur Camilleri, fosthom li se nibdew inżidu n-numru ta’ follow-up audits. Kull sena se nibdew nagħmlu sa erba’ follow-up audits; se mmorru fuq areas li nkunu awditjajna xi ħames snin qabel u naraw xi jkun sar u minn hemmhekk inkunu nistgħu niġu nirrappurtawlkom u ngħidulkom fejn ittieħdet azzjoni – f’ħafna każi tittieħed azzjoni – u fejn ma tkunx ittieħdet azzjoni. 

Apparti dan, wara diskussjonijiet interni, rajna li jkun tajjeb li nibdew nikkwantifikaw ir-rakkmandazzjonijiet tagħna. Ħafna drabi jkun hemm it-tendenza – jista’ jkun li għamiltha jien ukoll meta kont on the other side of the fence – fejn lill-Awditur jgħidulu li xi darba jagħmluha, just biex joqgħod kwiet.  Issa se nibdew naraw li meta xi ħadd jaqbel mar-rakkmandazzjonijiet tagħna, jagħtina timeframes meta se jimplimentahom, biex aħna nkunu f’pożizzjoni li nkunu nistgħu niċċekkjaw jekk fil-fatt twettqux.  Jekk ma jsirx hekk inkunu qed naħlu l-ħin tagħna u tagħkom.

ONOR. CLAUDIO GRECH: Però hemm punt ieħor, hemm l-element orizzontali, the corporate element. Il-valur li nistgħu nieħdu mill-esperjenza li għandhom l-istaff tan-National Audit Office (NAO), jista’ jkun ħafna akbar jekk jibda jiġi transposed fuq livell orizzontali, fis-sens li jekk inti għandek practices li sibthom u identifikajthom f’dipartiment u  possibbilment waqt li qed isir l-audit jiġu identifikati f’dipartiment ieħor, minn hemm jista’ jinħareġ li rather milli l-follow-up ikun, f’dan il-każ pereżempju fuq il-VAT Department, għax żgur li dak li sibt fil-VAT Department possibbilment se ssibu f’postijiet oħrajn, ikun aktar fuq livell corporate. Pereżempju, l-Awditur Ġenerali f’dan ir-rapport, u mhux f’dan ir-rapport biss imma f’numri ta’ rapporti oħra, jagħmel riferenza għall-good practices u l-best practices. Jien naħseb illi jekk dawk jibdew jiġu estratti mil-lat tal-NAO u jibdew jitqassmu biex jiddaħħlu u l-follow-up jibda jsir fuq il-bażi tal-good practice jew best practice li intom issibu, hemmhekk se nieħdu aktar valur. Apparti minn hekk, dwar l-utilità tan-nies fid-dipartiment, nemmen li hawnhekk ikun ħafna aħjar jekk niffukaw fuq aspetti li se jkunu ta’ ċerta materjalità, mhux għax dawn mhumiex importanti, però jiena nħares lejhom mhux mil-lat tal-VAT Department per se, mhux għax mhijiex importanti, imma fuq il-lat orizzontali dawn is-small issues meta żżidhom kollha f’daqqa se jiġu ammont materjali. Għalhekk naħseb li dak li jagħmlu l-NAO – u aħna rridu ngħinuhom fiha – they have to extend it fuq livell corporate biex nippruvaw insibu soluzzjonijiet across the board kull fejn tqum l-issue partikolari u nkunu nistgħu nindirizzawha b’sistema jew b’soluzzjoni.

IS-SUR CHARLES DEGUARA:  Ma nistax naqbel iktar minn hekk li din għandha tkun il-way forward.

THE CHAIR:  Bħala follow-up ta’ dak li qegħdin niddiskutu, jien nixtieq li r-rappreżentant tal-Uffiċċju tal-Prim Ministru li qiegħed preżenti hawnhekk, jissolleva l-punt dwar il-materja tal-HR - safejn naf jien din taqa’ taħt il-materja tal-Uffiċċju tal-Prim Ministru – mal-Principal Permanent Secretary u jqajjem l-issue tar-record keeping, tal-vacation leave u tas-sick leave u dwar il-fatt li s-sistema tad-Dakar hija ħafna aktar wiesgħa minn dan l-aspett.  Nixtieq li mbagħad tirrappurtaw lil dan il-Kumitat dwar għalfejn is-sistema għadha ma ġietx kompletament rolled out mad-dipartimenti kollha f’dawk li huma l-aspetti li diġà tista’ toffri bħal enhancement f’dak li hu r-record keeping marbut mal-HR u l-payroll. 

L-NAO sab ukoll weaknesses mhux biss f’dak li huwa element ta’ record keeping fejn mhux qed jaqblu r-records, però jidher li kien hemm xi uffiċjali li regolarment ma kenux qegħdin jagħmlu clocking tal-ħin tagħhom suret in-nies, jiġifieri qed joħorġu mill-post tax-xogħol, jew waqt il-ħin tax-xogħol jew filgħaxija meta jispiċċaw, u l-ħin tagħhom mhux qed jiġi recorded biżżejjed. X’kienet ir-raġuni li dan kien qed jiġri u x’qed jiġri issa?

IS-SUR IVAN PORTELLI: Ir-raġunijiet jistgħu jkunu diversi. Id-dipartiment tagħna jagħmel outdoor inspections u jista’ jkollok spetturi li jkunu daħlu għax-xogħol and they palm in u meta joħorġu għall-inspection ma jagħmlux palming out. Dik kienet waħda mir-raġunijiet għalfejn ma kienx hemm il-palming out. Illum il-ġurnata ħriġna struzzjonijiet li jgħidu li jekk kull min se joħroġ mid-dipartiment for whatever reason, jista’ jkun meeting, inspection jew whatever, they need to palm out. U ma waqafniex hemmhekk imma nfurzajna l-fatt li jridu jimtlew it-temporary absence forms minn dawk l-individwi biex b’hekk ikollna a second check. Jiġifieri jekk se jmur xi ħadd jagħmel inspection barra, apparti milli jagħmel palming out, minħabba li jkun hemm minnhom li jekk joħorġu fis-2:00 p.m. jew fit-3:00 p.m., ħafna drabi ma jerġgħux jirritornaw lura wara l-inspection, allura jridu jimlew wkoll it-temporary absence form biex aħna nkunu nafu fejn marru. Jekk ikunu marru inspection jien se jkolli l-konferma tal-assistent direttur tagħhom li marru inspection, però apparti minn hekk, jien inkun nista’ niċċekkja li fil-fatt marru l-inspection mir-rapporti li jdaħħlu wara the eventual inspection. Jiġfieri llum l-instructions huma ċari ħafna lin-nies; they need to palm in and palm out, anke għall-breaks u għal kwalunkwe moviment li jagħmlu barra d-dipartiment.  

THE CHAIR: Kemm għandna inspectors fid-dipartiment bħalissa?

IS-SUR IVAN PORTELLI:  Fid-dipartiment, minbarra inspectors hemm ukoll nies li mhumiex spetturi, u aħna anke għal dawn in-nies qed ngħidu li they need to palm in and palm out. 

THE CHAIR: Però hemm distinzjoni bejn min hu uffiċjal normali fid-dipartiment, li jekk se jkun temporary absent nassumi li tkun għal raġuni personali, jew għax ġie msejjaħ biex jattendi xi meeting fil-ministeru jew x’imkien ieħor, u inspectors li n-natura tax-xogħol tagħhom hija aktar barra milli ġewwa. Qed ngħid tajjeb jew le?

IS-SUR IVAN PORTELLI: Le. Fil-fatt ix-xogħol li jagħmlu barra l-ispetturi huwa persentaġġ żgħir mix-xogħol tagħhom.  Dawn jaħdmu b’roster. Il-biċċa l-kbira tax-xogħol ta’ spettur isir ġewwa; jagħmlu investigazzjonijiet, audit trails u credit controls.

THE CHAIR:  Sur Deguara, ir-rapport fixkilni ftit fejn għedtu li kien hemm mument fejn għamiltu xi second check fuq il-kwestjoni tal-inspectors għax kien qed jiġi claimed li jista’ jkun li ma jkunux hemm waqt l-inspection, imma meta għamiltu check ma rriżultax hekk. Nippreferi li tgħidulna intom x’kienet eżatt is-sitwazzjoni. 

IS-SINJ. VANESSA TONNA (Assistent Awditur Ġenerali): Is-second check li għamilna kien li dħalna fir-risk analysis application u rajna jekk f’dawk il-ġranet li fihom l-officers – għax kif qal tajjeb is-Sur Portelli mhux bilfors ikunu ta’ grad ta’ inspector, imma jkunu wkoll officers performing inspection duties – m’għamlux palming out, kenux inspection barra.  Minn dan l-excercise sibna li kien hemm każijiet fejn kienu fil-fatt marru inspection, kien hemm każijiet fejn kienu barra għax kellhom xi court sitting jew training – kien hemm instances fejn tawna anke l-evidenza –  però xorta bqajna b’każijiet fejn ma kien hemm ebda dokumentazzjoni li turi għalfejn ma kenux qegħdin fl-uffiċċju.

THE CHAIR: Qed nipprova nimmaġina ftit kemm hu faċli li tħaddem is-sistema. Immaġina jkun hemm inspector li filgħodu jkollu xi żewġ court sittings, imbagħad mar  l-uffiċċju, imbagħad kellu jerġa’ joħroġ għax kellu meeting, u wara mar għamel xi site inspection.  Jiġifieri dan l-individwu f’ġurnata jrid jimla’ xi tlieta jew erba’ temporary absence forms?

IS-SUR IVAN PORTELLI: Kif diġà spjegajt ikun hemm roster, jiġifieri forsi jkun hemm tnejn jew tliet spetturi kuljum li jkollhom inspections, l-oħrajn ikunu qed jagħmlu xogħol fuq ġewwa, jew ikunu qegħdin il-qorti. Once li jidħlu mill-inspection, il-grupp li jkun barra jrid idaħħal ir-rapporti; within two or three days iridu jdaħħlu r-rapport tal-inspections li jkunu għamlu. 

THE CHAIR: Jiġifieri hemm mod kif nikkontrollaw, aktar milli l-ħin, il-kwalità tax-xogħol li effettivament qed jagħmlu.

IS-SUR IVAN PORTELLI:  Dażgur.  U dan huwa l-mod kif nikkontrollaw għax wara li jidħlu r-rapporti rridu naraw jekk hijiex se tittieħed xi azzjoni kontra t-taxpayer jew le. Jiġifieri hemm proċess li r-rapporti jridu jiġu quddiem bord intern u jiġi ċċertifikat kollox, anke r-rapporti tal-ispetturi.

IS-SUR CHARLES DEGUARA:  Ħalli nibda mill-Uffiċċju tagħna. Aħna ninsistu li kull min joħroġ jew jidħol irid jippanċja, anke xufier li joħroġ għal żewġ minuti biex iwassal lin-nies, ukoll irid jippanċja meta joħroġ u meta jidħol.  U dan huwa importanti għal ħafna affarijiet, mhux just għall-kontroll dwar min ikun barra, imma anke f’każ ta’, pereżempju, nirien għax b’hekk inti tkun taf min għandek on site, mhux toqgħod tfittex lin-nies. Importanti li anke l-management ikun jaf at a given time min għandu on site. Jien naħseb li l-prinċipju għandu jkun li wieħed jippanċja meta jidħol u meta joħroġ.

IS-SUR IVAN PORTELLI: Jiena napprezza li sar dan ir-rapport għax ikun hemm nuqqasijiet li forsi għall-management ma jkunux daqshekk luċidi dak il-ħin.

IS-SUR CHARLES DEGUARA:  Jien għalhekk semmejt il-kwestjoni tan-nuqqas ta’  supervisory management għax jien lanqas nemmen li dawn l-affarijiet għandu joqgħod jarahom id-direttur; dawn huma affarijiet żgħar, imma organizzattivi.

THE CHAIR: Hawn issues li huma aktar qishom policy, waħda minnhom hija l-overtime. Hawnhekk qed jingħad li hawn overtime not authorised by the permanent secretary u qed jingħad li l-management jidher li kellu l-impressjoni li ladarba d-dipartiment ġie allokat l-ammont tal-overtime fil-financial estimates, ma kellux bżonn approvazzjoni tal-overtime mill-permanent secretary. Meta qed ngħidu “approvazzjoni mill-permanent secretary”, qed nirriferu għal kull overtime ta’ kull individwu?

IS-SUR ALFRED CAMILLERI:  Li jsir huwa li normalment id-dipartiment jikkwantifika l-ammont ta’ overtime in a given period li jkollu bżonn, u jibgħat rikjesta mhux neċessarjament għall-individwu. Irridu niftakru li fit-tax departments hemm kultura daqsxejn differenti u forsi minn hemmhekk jista’ jkun qam xi ftit misunderstanding. Il-Kummissarju tat-Taxxi, jew il-Kummissarju tal-VAT, jew illum il-Kummissarju tar-Revenue, dejjem kellu ċertu ammont ta’ awtonomija fl-operat tiegħu u minn hemmhekk naħseb li jista’ jkun qamet din il-kwestjoni.  M’iniex qed ngħid li huwa tajjeb, jiġifieri min irrileva dan il-punt irrileva tajjeb u qed tiġi kkoreġuta, imma naħseb li din qamet mill-fatt li l-Kummissarju tat-Taxxi dejjem kellu ftit aktar mano libera ta’ kif jopera minħabba n-natura tax-xogħol tiegħu. 

IS-SUR CHARLES DEGUARA: Biex nieħu spunt minn dan li qed jgħid is-Sur Camilleri, forsi nissuġġerixxi li s-segretarji permanenti jiddiskutu bejnietkom dan ir-regolament għax forsi jista’ jkun li wasal iż-żmien li jinbidel.  Hemm diretturi ġenerali li żgur għandhom responsabilitajiet akbar minn dik li japprovaw l-overtime! 

IS-SUR ALFRED CAMILLERI: Jiena frankament naqbel miegħek. Jekk inti tħares lejn x’inhuma l-poteri tal-Kummissarju tar-Revenue ssib li dawn mhumiex jekk japprovax siegħa overtime jew le. M’iniex qed ngħid li dak mhuwiex importanti, imma ħdejn il-poteri li għandu, dik ċertament hija deċiżjoni li jiflaħha, u jiflaħha ħafna.

THE CHAIR: Jien għalhekk rajtha stramba.

IS-SUR CHARLES DEGUARA: Imma intom tifhmu li sakemm ir-regolament għadu hekk, in-nies tagħna jridu jsemmuha għax huma qed jagħmlu compliance audit.

[bookmark: _GoBack]THE CHAIR: Naħseb li l-persuna li jrid jirrevedi din huwa s-Segretarju Permanenti fil-Ministeru għall-Finanzi, u forsi wasal iż-żmien li dan il-punt jiġi rivedut. Ovvjament dawn ikun ingħatalhom il-budget għall-overtime, imbagħad sta għad-direttur ġenerali li jara li jimxi skont dak il-budget. Ikollu bżonn l-approvazzjoni jekk ikun se jaqbeż dak il-budget, imma naturalment huwa sta għalih li jikkontrollah b’mod tajjeb biex jużah bl-aħjar mod possibbli. Jekk m’aħniex kapaċi nafdaw lid-diretturi ġenerali biex jagħmlu dak il-ġudizzju, allura għandna problema.

IS-SUR ALFRED CAMILLERI: Mingħajr ma niġġustifika xejn irrid ngħid li ħafna drabi, id-diskussjoni li jien normalment nagħmel ma’ dawn in-nies tkun fuq kemm se niġbru flus u fejn għandna l-arretrati u x’aħna nagħmlu biex niġru wara d-defaulters. Ġieli jkun hemm ċirkostanzi fejn ngħidulhom biex jagħmlu whatever it takes għax hemm bżonn li t-targets tagħna nilħquhom; dejjem hekk kienet is-sitwazzjoni u hekk għadha. Jiġifieri fejn jidħlu d-dipartimenti tat-taxxa l-enfasi ħafna drabi hija fuq xi jkunu qegħdin jagħmlu biex jaraw li dak li għandu jinġabar, jinġabar u biex ma jkollniex defaulters. Aħna nafu li l-mument li defaulter jidħol fil-kamin li mhuwiex iħallas, biex taqilgħu minn hemm tkun problema enormi; ladarba bniedem jew kumpanija jkunu ntrikbu biex iħallsu, imbagħad tkun ħloqt problema li finalment naraw ir-riżultat tagħha fl-arrears of revenue. Jiġifieri ħafna drabi l-enfasi tkun fuq il-ġbir, u nerġa’ ngħid li qed ngħid dan mingħajr ma niġġustifika xejn. 

THE CHAIR:  Jiena nemmen f’din il-forma ta’ delegazzjoni u huwa importanti li lil min tkun ġiet iddelegata r-responsabilità jara li l-istrutturi qed jaħdmu u li l-kontrolli qed jiġu esegwiti. Però li jkollna approvals ta’ overtime bil-kelma ma tantx naħseb li tagħti konfort lill-Awditur li l-proċess qed jiġi segwit. Jien naqbel mas-Sur Camilleri li dawn l-aspetti għandhom jiġu aktar delegati lill-management, però imbagħad huwa importanti li l-management jara  li l-istrutturi li qegħdin hemm huma formalizzati b’tali mod u manjiera li l-kontrolli jkunu effettivi.

L-Onor. Charles Mangion.

ONOR. CHARLES MANGION: Filwaqt li r-rapport jitkellem aktar fuq the expenditure side u ċerti kontrolli li għandhom ikunu in place – u jekk qed nifhem sew, il-VAT Department irrimarka li r-rakkmandazzjonijiet qed jittieħdu on board u qed jippruvaw jattwawhom – naqbel ħafna mas-Sur Camilleri li l-enfasi għandha tkun fuq il-ġbir. Jien nixtieq inkun naf jekk it-targets tal-collection intlaħqux mid-dipartiment u x’qed isir f’dik li hija dispute resolution. Pereżempju, f’każ li jkollok kwestjoni ma’ individwu għax jista’ jkun li fuq perjodu ta’ snin hemm proċeduri legali, hemm xi forma ta’ approach li wieħed jagħmel kompromess qabel ma jistenna d-deċiżjoni finali tal-qorti li xi kultant tieħu ammont ta’ snin sakemm tasal biex tattwaha? What are the initiatives li qed jittieħdu ħalli l-collection tal-VAT, għalkemm tidher li qed issir u tiżdied minn sena għal sena, tkun aħjar?

IS-SUR ALFRED CAMILLERI: Jien naħseb li bħala targets se nkunu hemmhekk; qegħdin nitkellmu fuq diskrepanza ta’ xi €5 miljuni fuq l-estimu li kellna li naħseb li huwa tajjeb. 

Dwar l-inizjattivi li qegħdin isiru, nagħti l-kelma lill-Kummissarju tar-Revenue għax  naħseb li jista’ jagħti informazzjoni rilevanti ħafna.

ONOR. CHARLES MANGION: U forsi jgħidilna wkoll fuq l-arretrati.

IS-SUR MARVIN GAERTY (Kummissarju tat-Taxxi): Bażikament nistgħu naqsmu l-każijiet fi tnejn, hemm dawk il-każijiet fejn it-taxpayer ikollu problema ta’ arrears u l-proċeduri legali ma jkunux bdew u ġeneralment nibagħtulu l-ewwel ittra biex inqajmuh minn hemm... Konna ħriġna wkoll il-legal notice tar-remission, speċjalment tal-VAT għax, kif nafu, kien hemm kontijiet ta’ €1,000 VAT u €100,000 imgħax u multi, li prattikament kienu se jibqgħu hemm. Ħloqna wkoll remission board intern u anke remission supervisory board biex niżguraw li hemm konsistenza tat-trattament u ħriġna kriterji.  Bdilna wkoll l-appropriation system, jiġifieri fil-każ tal-VAT, illum jekk taxpayer bagħat it-tax return on time u ħallas, ma tmurlux appropriated fuq lura.  Jien naħseb li b’dik għenna ħafna lit-taxpayer u għennih ukoll billi naqsu l-imgħaxijiet. Li nagħmlu f’dak il-każ ġeneralment hu li nidħlu f’agreement mat-taxpayer u nagħmlu repayment programme, ovvjament conditional li jħallas il-kurrenti għax inkella kif kien qed jiġri qabel konna qed insibu li t-taxpayer qed iħallas ta’ qabel u niġu fl-istess sitwazzjoni. 

Rigward każijiet il-qorti, ma tistax toħloq dawk il-proċeduri, imma trid tarahom aktar on a case by case basis. Sfortunatament ikun hemm każijiet, pereżempju, fejn il-liġi tgħidlek li jekk ma ġġibx id-dokumenti f’ċertu żmien, imbagħad ma tistax iġġibhom wara. Dik kultant fiha l-vantaġġi tagħha għax you are encouraging lit-taxpayer biex ikun compliant mill-ewwel, mhux kif kien qed jiġrilna qabel fejn it-taxpayer jinjorak imbagħad jispiċċa jġiblek id-dokumenti l-qorti. Kultant ikun hemm każijiet fejn ikun hemm genuine cases; it-taxpayer forsi ma kellux żmien biżżejjed jew xi raġuni oħra. Jiġifieri hemmhekk irridu narawhom on a case by case basis.

ONOR. CHARLES MANGION: Imma waqt il-proċess li jkun għaddej il-qorti, jista’ jkun hemm xi forma ta’ kompromess, imbagħad you halt the process? 

IS-SUR MARVIN GAERTY: Fil-fatt il-qorti stess tinkoraġġixxi dan u tgħid li aħjar inpoġġu bilqiegħda u nsibu soluzzjoni milli nibqgħu naħlu ż-żmien ta’ xulxin. Però naħseb li s-Sinj. Schembri tista’ tagħti aktar dettall dwar dan.

IS-SINJ. MARYANNE SCHEMBRI (Director Debt Management fid-Dipartiment tal-VAT): Kif qal il-Kummissarju, aħna nippruvaw li kemm jista’ jkun noħolqu dejjem a win-win situation, fis-sens li kull min naraw li jrid jipprova jasal għal xi tip ta’ agreement, nippruvaw ngħinuh biex ikun possibbli li jibqa’ għaddej bil-business u fl-istess ħin iħallas kemm l-arretrati kif ukoll il-kurrenti. 

Dwar il-kwestjoni tar-remission li semma l-Kummissarju rrid ngħid li din qed tgħin ħafna għax qed naraw ħafna nies who are coming forward themselves, anke meta noħorġu avviżi għall-ħlas.  Anke meta jkollna każijiet li diġà nbdew il-qorti, qed nippruvaw naslu f’agreements, sakemm ovvjament jimxu mar-regoli tal-agreement li jkun hemm.

ONOR. CHARLES MANGION:  Fuq punt ieħor, il-liġi tagħti d-dritt ta’ reġistrazzjoni ta’ privileġġ fuq il-proprjetà li minnha temanixxi r-revenue tal-VAT.  Jien m’għandi xejn kontra dan, però xtaqt nissuġġerixxi li forsi meta tagħmlu dak l-enforcement tal-privileġġ tirreġistrawh il-Land Registry mhux biss kontra l-individwu jew fuq xi proprjetà tiegħu. Hawnhekk qed nitkellem mill-aspett tal-professjoni tiegħi, imma ħafna drabi jkun hemm dak id-dritt tal-privileġġ, inti tkun għalaqt ir-riċerka, imbagħad jaf joħroġlok il-privileġġ at any time, anke ġurnata qabel ma tmur tagħmel il-kuntratt, u mingħalik għandek kollox up-to-date u ma tkunx taf. Jekk ikun hemm notifika, anke almenu inizjalment notice il-Land Registry li se toħroġ privileġġ fuq dik il-proprjetà, lilna tgħinna ħafna, għax qed niltaqgħu ma’ dawn il-problemi fejn il-bank ikollu ipoteka u f’daqqa waħda jsib li għandu privileġġ u tinqala’ kwestjoni.  M’iniex se noqgħod nitkellem fuq il-Land Registry, għax dwar dak hemm ħafna xi ngħidu, imma almenu jkun hemm notifika fil-Land Registry.  Qed ngħid dan bħala suġġeriment dwar kif għandha ssir il-proċedura, u jekk ma jimpurtax, nitlob li wieħed  jikkunsidraha.

IS-SUR MARYANNE SCHEMBRI: Il-privileġġi jiġu reġistrati dejjem mal-Public Registry u safejn naf jien in-nutara jsibuhom fir-riċerki.

ONOR. CHARLES MANGION: Imma inti tista’ toħroġ privileġġ meta trid, allura jaf ikollok... Jekk tkun irreġistrata l-Land Registry jkun aħjar, anke jekk issir notice fejn jingħad li se jinħariġlu privileġġ fuq il-proprjetà, anke jekk ma tkunx għadek irreġistrajtu, imma biex tissana l-pożizzjoni ħalli hu ma jilħaqx, pereżempju, jbigħha għax jekk ibigħha u inti tkun ħriġt il-privileġġ u għamilt in-notifika nafu li jista’ jkun hemm dik it-theddida.  Fil-Public Registry kontra l-individwu tinstab, imma ħafna drabi jekk tkun land registration area, hemm dispute jekk huwiex validu jew le għax il-liġi tgħid li tal-Land Registry jgħodd.  Dan huwa sempliċement suġġeriment li forsi wieħed jitkellem dwaru aktar ‘il quddiem.

THE CHAIR: Nixtieq niġbed l-attenzjoni li d-diskussjoni dwar arrears of revenue għad irridu niġu għaliha, jiġifieri żgur ikollna ħafna aktar fejn nistgħu niddiskutu. Illum qed niddiskutu l-operations. 

IS-SINJ. VANESSA TONNA:  Nixtieq ngħid li bħala NAO bdejna audit – kif jafu sew is-Sur Gaerty u s-Sur Camilleri – fuq dan l-aspett tal-collection effort min-naħa tad-dipartimenti tar-revenue. Għandna ppjanat li se narawh min-naħa tar-revenue generating departments, m’aħniex se niffukaw fuq dipartiment wieħed, imma se naraw VAT, inland revenue u customs. L-audit jinsab fi stadju inizjali; tlabna għad-data u din waslet, issa qegħdin niddiskutu internament il-pass li jmiss.  Hopefully sal-Public Accounts 2016 ikollna r-riżultati ta’ dan l-audit.

IS-SUR ALFRED CAMILLERI: Xtaqt nagħmel l-aħħar punt dwar l-arrears of revenue. Illum bil-Fiscal Responsibility Act irridu nagħtu targets lid-dipartimenti fuq il-kollezzjoni tal-arretrati. Din konna bdejniha qabel ma daħlet fis-seħħ il-Fiscal Responsibility Act, bdejna nħaddmuha bħala a soft introduction over a number of years, imma mbagħad we entranched it fil-Fiscal Responsibility Act. Li nagħmlu hu li naraw l-arretrati li għandu kull dipartiment u fejn jidħlu r-realistic balances nistipulaw target li jiġi kkwantifikat, jidħol fl-estimi bħala target, imbagħad iridu jirrappurtaw on a quarterly basis dak li jkunu ġabru minn dak it-target. 

THE CHAIR:  Xtaqt nistaqsi fiex waslet il-merger bejn it-tliet entitajiet li semmejtu fil-management comments tagħkom. F’dak ir-rigward l-aktar partikolari huwa l-corporate services fejn l-aktar li kellu jittieħed il-benefiċċju tal-merger għax is-sistema tista’ tużaha ħafna aktar u b’mod aktar effiċjenti. Fiex wasal bħala proċess?  Qed ibiddel minn xi proċessi li qed niddiskutu hawnhekk?

IS-SUR MARVIN GAERTY: Nista’ ngħid li l-fatt li llum ġew appuntati diretturi taħt l-Office of the Commissioner for Revenue, juri li qed issir konċentrazzjoni... Pereżempju, naf li s-Sur Portelli qed jittekilja dawn l-issues li hawn hawnhekk mad-Dipartimenti tad-Dwana u tat-Taxxi Interni. Pereżempju, għal dawk li huma agreements, etc. fejn qabel taxpayer kien imur isolvi l-problema mad-Dipartiment tat-Taxxi Interni u jħallas “tant” meta mbagħad kien ikollu ferita fil-VAT, illum qed nippruvaw inpoġġu bil-qiegħda flimkien biex naraw l-ammonti kollha f’daqqa għax inutli tmur fuq taxpayer u tgħidlu li se tagħtih sena biex iħallas it-taxxa, meta inti taf li għandu ferita fuq VAT; ikun aħjar li tarahom it-tnejn u tagħtih, pereżempju, tliet snin u taf li se jasal fuq kollox. Fil-fatt l-ewwel ħaġa li nagħmlu huwa li ngħidu lilu stess biex jagħtina cashflow analysis ta’ kif jista’ jasal, imbagħad ħalli naraw what is realistic, imma almenu nkunu bdejna naraw collectively fiex se jasal. Naħseb li hemm barra ma tantx hemm dan il-ħoss, però nassigurakom li internament, jiġifieri vis-à-vis t-taxpayer, il-benefiċċju qed jinħass.

THE CHAIR: Is-Sur Portelli.

IS-SUR IVAN PORTELLI (Direttur Amministrazzjoni fid-Dipartiment tal-VAT): Biex inkompli ma’ dak li qed jgħid il-Kummissarju, jien għadni kif assumejt din il-pożizzjoni, minn dejjem kont favur din il-merger u bdejt nagħfas l-aktar fuq il-lat amministrattiv bejn it-tliet entitajiet. Kelli meetings mad-diretturi ġenerali tat-tliet entitajiet kollha u kemm jista’ jkun qed nimbotta ħafna biex ikollna uniformità, kif spjega tajjeb il-Kummissarju. Wara dan ir-rapport fejn jidħlu, pereżempju, vacation leave, sick leave u the way the employees palm in and out, qed nipprova nifrixha mat-tliet dipartimenti biex ikollna uniformità bejn dawn id-dipartimenti. Apparti minn hekk, għadna kif bdejna proċess fuq il-customer care service fejn qegħdin nippruvaw ngħaqqdu lid-Dipartiment tat-Taxxi Interni u lid-Dipartiment tal-VAT biex inġibuhom f’post wieħed ħalli t-taxpayer jinqeda minn dan il-post, kemm rigward enquiries li jkollu, kif ukoll min-naħa tal-collection fejn imur iħallas.  Fil-fatt il-post jinsab fi stat avvanzat ħafna u se jkun a one-stop-shop minn fejn persuna tkun tista’ tinqeda minn kollox. Irrid ngħid li kien pass tajjeb ħafna li ntroduċejna l-faċilità li jekk persuna jkollha tieħu, pereżempju, refund min-naħa tad-Dipartiment tal-VAT u fl-istess ħin għandha tagħti lid-Dipartiment tat-Taxxi Interni, issir set-off, għax b’hekk persuna ma jkollhiex għalfejn toqgħod tiġri minn post għall-ieħor. 

THE CHAIR: L-Awditur, fir-rapport tiegħu jsemmi li sfortunatament l-istruttura tal-middle management, almenu meta għamlu l-assessment huma, kienet dgħajfa. Nafu li jekk ikollok l-aqwa nies fuq u isfel, imma ma jkollokx nies fin-nofs li jkunu qegħdin jgħaqqdu, jibdew il-problemi. Kif inhi s-sitwazzjoni issa fid-Dipartiment?

IS-SUR IVAN PORTELLI: Fil-fatt jien naqbel ma’ dak li ntqal fir-rapport; qed naraw li hemm spazju fil-middle management u allura l-iskrutinju mhux qiegħed isir f’dak l-istadju. Ovvjament aħna qegħdin nippruvaw naħdmu bir-riżorsi li għandna. Fil-fatt li għamilna wara li ħareġ ir-rapport kien li identifikajna persuna u poġġejniha fl-uffiċċju tar-riżorsi umani biex tagħmel superviżjoni kemm tal-payroll kif ukoll tal-personal files tal-individwi. L-ewwel stadju sar, fis-sens li l-personal files issa ġew under lock and key u qegħdin kollha fl-uffiċċju tal-assistent direttur, imma sfortunatament, il-persuna li kienet qed tieħu ħsieb għadha kif infurmatni li se titlaq minn hemmhekk u allura erġajt back to square one u ma nistax ngħaddi għat-tieni stadju. Qed nippruvaw naraw kif induru ma’ din il-problema ta’ nuqqas ta’ nies, però fil-human resources plans li għamilna, tfajna enfasi kbira fuq dan il-vacuum li għandna. 

THE CHAIR: Fil-fatt intom issemmu li kien qed isir strategic management plan. Fiex wasal dan il-pjan? Kemm qegħdin ‘il bogħod jew viċin biex ikun effettivament attwat?

IS-SUR IVAN PORTELLI:  Kif qed ngħidu, dan jiddependi minn kemm jiġu n-nies li għandna bżonn u li aħna nkludejna fil-human resources plan tagħna. Kif jidħlu dawn in-nies ovvjament inkunu nistgħu nibdew immexxu.

IS-SUR MARVIN GAERTY:  Ovvjament dan huwa pjan li qegħdin naħdmu fuqu. Irridu nirrikonoxxu l-fatt li waħda mill-problemi li għandna hija n-nuqqas ta’ ħaddiema, problema li naħseb tinsab across is-Servizz Pubbliku kollu.  Il-pagi hemm barra huma li huma, u huwa diffiċli mhux biss biex issib in-nies, imma anke biex iżżommhom. Qed ikollna nies li jaqbdu jistudjaw u f’daqqa waħda jiġu jgħidulek li sejrin ma’ xi audit firm. Jiġifieri għandna problema ta’ kontinwità. Sfortunatament kultant ikollok ukoll tissagrifika, at a risk, l-internal controls, fis-sens li persuna li tkun qed tagħmel ċertu xogħol, suppost ma tistax tagħtiha ċertu xogħol ieħor – nassigurak li din mhijiex biss problema tad-dipartiment tagħna biss – imma jekk tagħmel hekk tispiċċa ma jkollokx lil min tagħti x-xogħol. Qed nirriferi għas-segregation of duties li hija issue li iktar dejjem qed issir problema. 

IS-SUR ALFRED CAMILLERI: Il-problema fir-Revenue Department hija li llum it-taxxa hija professjoni, hemm barra hemm konsulenti li dejjem jitolbu għan-nies, u nies li mhux biss ikunu jafu t-teorija imma jkunu jafu l-liġi inside out, għandhom il-prattika u jafu l-issues, huma dejjem in demand.

THE CHAIR: U meta xi ħadd isir tajjeb, jeħduh. Nassumi li għadha l-problema li malli wieħed isir principal, ikun jista’ jmur fejn irid fis-Servizz Pubbliku. Dan ifisser li inti tkun rawwimtu fid-Dipartiment tat-Taxxi, u malli jsir principal u allura daħal fil-middle management, minflok ma baqa’ fid-dipartiment, imur pereżempju fid-Dipartiment tal-Edukazzjoni.  Naħseb li dik hija problema li trid tiġi riżolta b’mod urġenti.  Wara li jien kont niedejt il-ħsieb u bdejna l-proċess biex immorru għall-merger, it-tieni pass kellu jkun li ssir aġenzija, fejn allura l-promotions jibqgħu kollha internament biex l-esperjenza li tkun qed iġġib fid-dipartiment ma taħrablekx ‘il barra, imma tkun qed tagħti career progression ċara, biex min irid jimmotiva ruħu jkun jaf fejn tiela’ u mhux jibqa’ fis-sitwazzjoni fejn biex jieħu promotion għal principal jew assistant director irid imur x’imkien ieħor u allura lanqas ħaqq joqgħod jaħli l-ħin jagħmel kors fuq it-taxxa. Sur Camilleri, forsi b’mod aktar strateġiku, il-Gvern qiegħed iħares lejn din il-possibilità biex tgħin, għax mhux se ssolvi kollox, taljeva s-sitwazzjoni?

IS-SUR ALFRED CAMILLERI: Iva, dik hija parti mill-istrateġija li qiegħda titfassal. Il-problema tar-retention hija kbira; apparti l-moviment intern, li mhuwiex ħafna, l-akbar movimenti huwa dak minn ġewwa għal barra li miegħu jmur ukoll l-expertise.

IS-SUR MARVIN GAERTY: Xtaqt insemmi xi ħaġa li naħseb li hija konnessa ma’ din u li naħseb li hija rilevanti ħafna.  Qed nirriferi għall-ħin li persuna tagħmel fuq il-post tax-xogħol u l-output li tagħti. Jien naħseb li din hija xi ħaġa li għandha tiġi riveduta bis-serjetà għax id-dinja llum inbidlet. Ftit taż-żmien ilu jien kont qiegħed l-Audit Office tal-Ungerija fejn prattikament ikun hemm tnejn min-nies fiżikament jaħdmu fil-post u l-oħrajn jaħdmu d-dar; l-importanti hu li kulħadd jagħti l-output li għandu jagħti. Mill-esperjenza li għandi nemmen li jista’ jkun hemm bniedem li jagħmel tmien sigħat quddiem il-kompjuter u ieħor li forsi jiskarta xi daqsxejn, imma dan tal-aħħar jagħtik xogħol tliet darbiet daqs l-ieħor. Naturalment inti ġustament trid twissi lil dak li forsi qed jiskarta dik in-nofs siegħa u li jiġri mbagħad huwa li dak iħares lejn dak li jkun qed jagħmel tmien sigħat quddiem il-kompjuter u ma jagħtix output daqsu, u minn hemmhekk tinħoloq problema. Jien naħseb li jekk xogħol ikun jista’ jsir mid-dar, allura jkun tajjeb li jsir hekk.  Jien naħseb li b’hekk jiżdied l-output u anke jgħin biex tittaffa l-problema tat-traffiku.

THE CHAIR:  Imma l-Awditur ikkritikakom ftit dwar il-mod kif effettivament qed jiġi kkontrollat it-telework u l-output. Jien favur it-telework u li tagħti iktar flessibilità; nerġa’ ngħid li l-punch clock mhuwiex l-aħjar mod kif wieħed ikejjel x’qed jagħti individwu bħala kontribut lejn il-post tax-xogħol. Veru li huwa mezz ta’ kontroll, imma ma sserraħlix moħħi li kulħadd qed jagħti l-100% output tiegħu; fir-realtà għandek min jagħti 150% fi tmien sigħat xogħol, u għandek min jagħti 50% fi tmien sigħat xogħol, jew anke 15%!  Jiġifieri filwaqt li naqbel miegħek, irrid nistaqsi kif qegħdin tindirizzaw l-issue dwar kif tkejlu l-output ta’ persuna. U dan mhux biss fejn jidħol teleworking imma anke fuq l-inspectors li ħafna drabi jkunu xogħol barra. Ovvjament marbuta ma’ dan hemm is-sistema ta’ kumpens għal min qed jikkontribwixxi iktar from his call of duty, xi ħaġa li ħafna drabi ma tantx issibha artikolata tajjeb fis-Servizz Pubbliku; hemm il-performance bonus mill-grad ta’ assistent direttur ‘il fuq, però għal-livelli inferjuri m’iniex konxju li hemm xi forma ta’ peformance bonus. Ovvjament aġenzija indipendenti tista’ forsi toħloq ċerti strutturi li jeżistu f’entitajiet oħrajn.

IS-SUR CHARLES DEGUARA: Jien naqbel ma’ kulma qed jingħad, u qed jintqalu affarijiet tajbin ħafna u nistgħu nieħdu azzjoni fuqhom, però jien nibqa’ ngħid li fl-aħħar mill-aħħar hija wkoll kwestjoni ta’ infurzar. Pereżempju, kellna każ fejn xi ħadd siefer u ħa s-subsistence allowance, suppost ta refund ta’ madwar €600 u baqa’ ma tahomx.  Is-sabiħa hi li dakinhar stess li bdejna nagħmlu l-audit, dan l-individwu mar biex iħallas. Jiġifieri li qed nipprova ngħid hu illi kieku jkun hemm supervisory management... Huwa veru li mhux kulħadd jipproduċi l-istess u għalhekk il-bżonn ta’ management; kieku kulħadd jipproduċi waħdu, m’hemmx bżonn ta’ management. Ħafna drabi hija kwestjoni ta’ enforcement, jiġifieri li xi ħadd ma jiddejjaqx jieħu l-azzjonijiet li jkun hemm bżonn jittieħdu. Kif jaf kulħadd, l-amministrazzjoni hija a thankless job, ħadd m’hu se jgħidlek grazzi jekk tiġbor €600 mingħand xi ħadd!

IS-SUR ALFRED CAMILLERI: Kultant huwa wkoll il-mod kif il-problema tiġi eskalata. Meta kont qed niddiskuti dan ir-rapport man-nies tal-VAT ħareġ li fuq is-sick leave kien hemm persuna li kienet qed tiġri wara ċ-ċertifikati tas-sick leave, u meta sabet lil min qed ikaxkar saqajh ma maritx għand id-direttur u ġibditlu l-attenzjoni li kien hemm min ma ġabx iċ-ċertifikat tas-sick leave imma baqgħet tiġri warajh hi, u allura ħliet ħafna ħin; kieku forsi marret għand is-superjur tagħha, dan kien ikellmu u forsi s-sistema... (Interruzzjonijiet) Iva, ma neskludux li jista’ jkun hemm dak l-element ukoll.

THE CHAIR:  Però dik tista’ tiġi ndirizzata.  Din kont ngħidha għas-sick leave għad-dipartimenti in ġenerali tat-taxxa. Għaliex m’għandniex protokoll ta’ ċerti proċeduri? Jekk jgħaddu tlett ijiem u ċ-ċertifikat tas-sick leave ma jasalx, awtomatikament għandu jitla’ r-rapport għand id-direttur. B’hekk jiena, bħala impjegat, niġi protett li mhux irrappurtajtek, imma għax għandi l-obbligu li jekk wara tlett ijiem ma ġġibx iċ-ċertifkat, irrid ngħaddi r-rapport għand l-assistent direttur u jkellmek hu. Jien nieħu dan l-eżempju wkoll fil-każ tal-collection. Ma nafx jekk għadhiex hekk, però kien hemm it-tendenza fid-dipartiment li nistennew biex noħorġu l-istatement of payment sakemm inkunu wasalna fl-aħħar mument fejn tkun se taqa’ l-preskrizzjoni, minflok ma joħroġ statement, jekk mhux kull xahar, bħalma jagħmlu n-negozji, almenu kull sitt xhur. Allura jiġri li peress li m’hemmx protokoll ta’ obbligu ta’ xi jrid jiġri, ta’ xi ħadd jinħareġ wara sitt xhur u ta’ xi ħaddieħor idum sentejn biex joħroġ, imbagħad jinħolqu ċerti problemi. 

IS-SUR IVAN PORTELLI: Li nixtieq inżid ngħid huwa li kif qal is-Sur Camilleri, fil-każ taċ-ċertifikati mediċi, il-persuna li tieħu ħsieb l-attendenza baqgħet tiġri wara l-individwi biex jippreżentaw iċ-ċertifikati, però d-direttur qatt ma waslitlu. U hawnhekk fejn jidħol in-nuqqas tal-middle management. Wara li sar dan ir-rapport aħna ħriġna policies fid-Dipartiment fejn qed ngħidu li fi żmien tlett ijiem minn meta mpjegat jerġa’ jidħol għax-xogħol, irid jippreżenta ċ-ċertifikat mediku, inkella jittieħdu azzjonijiet dixxiplinarji kontrih skont il-Public Service Management Code (PSMC). Dan spjegajtu wkoll viva voce lin-nies kollha f’laqgħat li għamilnilhom biex is-sitwazzjoni kollha żgur tkun ċara.  Rigward ir-refund tas-subsistence allowance tixtieq tgħid xi ħaġa s-Sinj. Schembri.

IS-SINJ. MARYANNE SCHEMBRI:  Fil-fatt xtaqt niċċara ftit din il-kwestjoni għax kont personalment involuta fiha jien. Jiena u persuna oħra morna laqgħa tal-Intra-European Organisation of Tax Administrations (IOTA) u meta ġejna lura l-clerical officer li kien ħadmilna l-allowance qalilna kemm għandna nagħtu lura.  Aħna tajnih l-ammont li kien qalilna, però fil-fatt hu kien ħa żball u ma kienx induna. Meta mbagħad inġibditilna l-attenzjoni min-naħa tal-awdituri, ħallasnihom mill-ewwel. Jiġifieri ma ħallasnihomx qabel għax ma konniex nafu bihom; kien sempliċi żball.

IS-SUR CHARLES DEGUARA:  Fil-bidu tad-diskussjoni konna qed ngħidu li ħafna issues f’dan l-audit insibuhom f’audits oħrajn. Fil-fatt hemm ħafna files tat-travel li għadhom miftuħin, meta fil-PSMC hemm ċar u tond li min suppost jagħti refund u ma jagħtihx, l-administration m’għandhomx jagħtuh advance ieħor.  Għaliex mhux qed isir hekk?  Ħafna drabi jkun hemm ħafna visits fuq xulxin. Jien ili disa’ snin l-NAO u mhux darba jew tnejn smajt lil min jgħidilna li għax aħna nfetqu, imma l-verità hi li minn dawn l-affarijiet iż-żgħar, bħal tieħu s-sick leave u ma tagħtix ċertifikat, ma tagħmilx overtime u titħallas tal-overtime... Hawnhekk findings żgħar hawn, però jekk ngħoddu tas-Servizz Pubbliku kollu, jiġu enormità.  Forsi jkun hawn min jgħidilna: Waqgħet id-dinja għax ħadt sick leave u ma tajtx ċertifikat? Imma jekk kulħadd jagħmel hekk, jintilef il-kontroll, u jekk jien inkun onest u nġib ċertifikat u ta’ ħdejja ma jġibx, allura jien ma nibqax inġib. If I see someone getting away with murder, hemm tendenza li fl-aħħar mill-aħħar nispiċċa nagħmel bħalu. Dak huwa l-punt tagħna.

THE CHAIR:  Ovvjament ma dħalniex fuq kull punt għax ir-risposta tad-Dipartiment hija li l-issues li tqajmu fir-rapport qegħdin jiġu indirizzati u allura ma jagħmilx sens li noqgħod nistaqsi fuq kull issue.

IS-SUR CHARLES DEGUARA:  Nista’ ngħid li f’dan l-audit ma sibniex xi issues straordinarji.

IS-SUR ALFRED CAMILLERI:  Jien għandi esperjenza ta’ dan il-Kumitat u nista’ ngħid li ma ġejniex hawnhekk biex ngħidu li l-Awditur fettaq. L-Awditur sab il-findings li kien hemm, aħna ħadna nota tagħhom, qed nieħdu azzjoni fuqhom u qegħdin niġġeralizzaw ukoll. Ċertament li napprezzaw dan ir-rapport u nerġa’ ngħid li żgur ma ġejniex hawnhekk biex ngħidu li l-NAO qed ifettqu; qed jagħmlu xogħolhom.

THE CHAIR: Però naħseb li svijjajna ftit.  Jien għamilt domanda speċifika dwar kif qed tikkontrollaw it-telework, u ma jidhirlix li ġiet imwieġba.

IS-SUR MARVIN GAERTY:  F’dinja ideali wieħed irid jistabbilixxi il-key performance indicators, xi ħaġa li fil-każ tagħna hija diffiċli ħafna minħabba n-natura tax-xogħol. Pereżempju, jekk wieħed ikun qed jagħmel capturing tar-returns, għalkemm m’iniex se ngħid li huwa xogħol sempliċi, huwa mod, però jekk xi ħadd ikun qed jaħdem file li jkun...  Qed ngħid dan għax il-performance indicator suġġerita kienet kemm se tagħti files f’xahar.

THE CHAIR: Sur Gaerty, jien nifhem il-punt tiegħek li mhux dejjem huwa faċli li tkejjel, u hemm ċertu element ta’ ġudizzju li jrid isir, fis-sens li inti tkun taf jekk l-individwu hux qed ikun ġenwin meta jgħid li file ikun ħadlu ġimgħa, jew jekk ikunx qed jgħaddik biż-żmien u sabu komdu li qed jagħmel telework għax qed jgħaddi aktar ħin id-dar u jgħidlek li file ħadlu ġimgħa meta fil-fatt ikun għamlu f’nofs ta’ nhar. Però, jekk isir record keeping ta’ kemm-il file qed jiġi maħdum u tara li inspector kien qed jara 50 file fis-sena u bit-telework qed jara ħamsa, allura tista’ sserraħ moħħok li qed jgħaddik biż-żmien. It is all about about tracking. Forsi mhux realistiku li tgħid lil dak li jkun li se tagħtih telework basta jagħmel ħames files fil-ġimgħa, però jrid ikun hemm element ta’ target, biex l-impjegat ikun jaf li hemm target. Jiġifieri jekk suppost inlesti ħames files fil-ġimgħa u konsistentament qed inlesti erbgħa jew tlieta, naf li xi ħadd se jiġi fuqi u jiġbidli l-attenzjoni li t-telework waqqagħli l-production u li allura l-arranġament mhuwiex qed jaħdem. Jekk minflok ħames files jagħtik sitta, allura sinjal li t-telework mhux biss ħadem, imma akkomodah tajjeb, tant li dik il-persuna qed tkun responsabbli. It-telework suppost jagħtik flessibilità fil-ħin; wara kollox dak hu l-iskop tiegħu. Jiġifieri jien nista’ ma noqgħodx naħdem mit-8:00a.m. sal-4:00p.m., imma nista’ naħdem sitt sigħat meta t-tfal ikunu l-iskola, meta jiġu lura noqgħod magħhom, u filgħaxija x’ħin jorqdu, nagħmel sagħtejn oħra. B’hekk xorta nkun tajtu l-ħin tiegħi u xorta għamiltu x-xogħol, imma fl-istess ħin għandi l-flessibilità. Dak huwa l-iskop kollu, imma jrid ikun hemm il-moniteraġġ.

IS-SUR CHARLES DEGUARA: Jien nifhem perfettament x’qal is-Sur Gaerty u naqbel miegħu, imma dan is-suġġett ibeżżagħni. 

THE CHAIR: Però d-dinja ‘l hemm sejra.

IS-SUR CHARLES DEGUARA:  Ħafna min-nies preżenti ħadmu f’ministeri u hemm minnkom, Onor. Membri, li għandkom esperjenza ta’ ministri, u kollha tafu li hemm min tagħtih biċċa xogħol u mingħajr ma tkellmu jiġi waħdu jġibhielek lesta, u hemm min iddum tiġri warajh biex jagħtik xi ħaġa.  Jiġifieri l-verità hi li mhux lil kulħadd tista’ tafda bit-telework u jrid ikollok management b’saħħtu li kapaċi jgħid “Noel” jista’ jieħu telework, imma “Charlie” ma ħaqqux. Imbagħad jibdew ukoll issues tad-diskriminazzjoni.

THE CHAIR: Għalhekk irid ikun hemm assessment tal-performance, għax ħadd ma jista’ jikkritikak fuq ġudizzju dwar performance.

IS-SUR CHARLES DEGUARA: Jien m’għandi xejn per se kontra t-telework, u fejn tħaddem sew, ħadem, però għandek bżonn management b’saħħtu ħafna.

THE CHAIR: Però r-realtà hi li d-dinja tal-lum, fejn għandna bżonn aktar nisa jidħlu jaħdmu u jibbilanċaw il-ħajja tal-familja max-xogħol, u anke rġiel, it-telework huwa għodda importanti ħafna, u m’għandhiex tiġi retracted għax m’aħniex kapaċi, jew għad ma konniex effettivi biżżejjed biex inwiżżnuha u nikkontrollawha tajjeb. Il-focus hemm irid ikun, iktar milli naraw jekk it-telework nagħmlux jew le. 

IS-SUR CHARLES DEGUARA: Jien nibża’ għax is-sistema tas-Servizz Pubbliku hija tali li jekk tagħti lil wieħed, imbagħad tħossok obbligat li tagħti lil kulħadd.

IS-SUR IVAN PORTELLI:  Irrid ngħid li wara li ħareġ dan ir-rapport, jien insistejt li jkun hemm performance report li jingħata lill-assistenti diretturi dwar ix-xogħol li jagħmel min ikun qiegħed jagħmel telework.  Jiġifieri nafu eżatt x’xogħol irridu, ikun hemm specific targets, liema targets jitniżżlu fir-rapport li jiġi ppreżentat fl-aħħar ta’ kull xahar lill-assistant director administration, u aħna niċċekkjaw dawk ir-rapporti wara li jiġi vverifikat mill-assistent direttur li jkun ta x-xogħol lill-individwu.  Jien ma nistax ngħid li jien daqshekk favur it-telework għax lilna dejjem joħloqilna problemi ta’ management, fis-sens ta’ kif tħaddem lin-nies u x’xogħol jagħmlu, però ma nistgħux naħarbu minn din ir-realtà.  Irrid nispjega li din il-ġimgħa għamilt laqgħat mad-Dipartiment tad-Dwana, id-Dipartiment tat-Taxxi Interni u d-Dipartiment tal-VAT rigward it-telework, biex tiġi stabbilita policy bejnietna dwar kif għandu jingħata u kif għandu jiġi segwit. Hemm każijiet fejn min ħa t-telework kellu ċirkostanza għalfejn talbu u l-applikazzjoni tiegħu ma reġgħetx ġiet riveduta biex naraw jekk iċ-ċirkostanzi nbidlux.

IS-SUR CHARLES DEGUARA: Jien m’għandi xejn kontra t-telework, anzi ngħid li jekk tintuża tajjeb jista’ jkun win, win situation, għall-impjegat u għad-dipartiment, però l-management irid ikun b’saħħtu ħafna u jamministra tajjeb ħafna.

IS-SUR IVAN PORTELLI: L-unika ħaġa li rrid inżid hija li fejn jidħlu t-taxxi u l-finanzi huwa limitat ħafna kif nistgħu nagħtu telework għax tidħol l-issue ta’ privacy tan-nies u ta’ finanzi. Fil-fatt ikollna nies jaħdmu magħna li jkunu tajbin, ikollhom bżonn it-telework u jgħidlek li la mhux se tagħtihom telework se jmorru jaħdmu f’dipartiment ieħor u  b’hekk nitilfu persuna.

THE CHAIR: Iva, din hija problema reali. Jekk it-telework jitħaddem tajjeb u jkollok sistema tajba kif tħaddmu, huwa tajjeb ukoll għad-dipartiment għax tibda tattira lin-nies tajbin għal għandek. Għalhekk huwa importanti li nħaddmuh tajjeb. Jien naf nies li jagħżlu li jaħdmu mas-settur pubbliku minflok mas-settur privat, minkejja li b’paga relattivament inqas, propjru għax jistgħu jagħmlu t-telework, għalkemm issa anke l-privat qed jimxi ‘l hemm għax jaf li jrid jikkompeti.

Aktar domandi? L-Onor. Azzopardi.

ONOR. FREDERICK AZZOPARDI:  Xtaqt nistaqsi dwar dak li hemm fir-rapport rigward personal files not properly maintained fejn issemmew żewġ każi, wieħed minnhom fejn ma kienx hemm it-telework approvat imbagħad ġie mibdul id-dokument. Jista’ jkun li l-personal files kienu ġew minsusa jew miżjuda b’xi informazzjoni, anke fejn jidħlu PMPs?
IS-SUR IVAN PORTELLI: Kif diġà għedt, il-personal files ġew aġġornati kollha u l-informazzjoni li kellha tidħol daħlet. Kif intqal fir-rapport, il-personal files kienu fl-uffiċċju tar-riżorsi umani, ġo filing cabinet li ma kienx jissakkar. Li għamilna wara li ħareġ ir-rapport kien li aġġornajna l-files kollha u tellajnihom f’cabinet li jissakkar li qed jinżamm fl-uffiċċju tal-assistent direttur.

THE CHAIR: Jien fil-fatt rajt li kien hemm żewġ punti li kienu ftit serji; l-ewwel wieħed huwa fejn jidher li nbidel dokument li kien hemm ġo file b’tali mod li talba għal telework li ma ġietx approvata, ġiet mibdula f’waħda approvata. Qed nirriferi għal dak li hemm f’paġna 196, fejn hemm li “the employees’ personal files are not safeguarded against unauthorized access”.

IS-SINJ. VANESSA TONNA: F’dan il-file partikolari kien hemm minuta fejn fiha l-Kummissarju ta’ dak iż-żmien kien qal li minħabba s-sensittività tax-xogħol, l-uffiċjal m’għandux jingħata telework. Kien hemm ukoll minuta ta’ direttur tad-Dipartiment li qed tgħid l-istess, l-ittra nħarġet fin-negattiv, però imbagħad ġiet concealed il-kelma “not” – fil-fatt baqgħet b’dak l-ispace tal-kelma “not”; aħna ċerti li kien hemm il-kelma “not” għax anke stajna narawha minn wara – u allura nbiddlet id-deċiżjoni tal-management. Fil-fatt il-persuna ngħatat it-telework u baqgħet tul is-snin għaddejja bit-telework. 

THE CHAIR: Ma jdoqqilkomx dan il-każ partikolari?

IS-SUR ROBERT BORG (Uffiċjali fi Skala 5 fid-Dipartiment tal-VAT): Iva, fil-fatt dan kien każ stramb ħafna. Kif qed tgħid tajjeb, is-Sinj. Tonna, kien hemm id-direzzjoni tad-Direttur Ġenerali u l-konferma tiegħi bħala Director Support Services, li din il-persuna m’għandhiex tingħata telework, għal xi raġuni fl-ittra tħassret il-kelma “not”, però ma nafx effettivament x’ġara.  Huwa misteru.

THE CHAIR:  Mela bħall-fidi!  Kien hemm ukoll punt ieħor li għorkitni ftit għajnejja meta rajtu.  Qed nirriferi għall-authorised officer li ffirma l-batch tal-vacation leave approvals. Dan jidher li approva tat-28 ta’ April tal-2016 u tal-14 ta’ Ġunju 2016,  però l-firma hija differenti. Jiġifieri dan biddel il-firma?

IS-SUR IVAN PORTELLI: Fil-fatt lil dan l-uffiċjal kellimtu personalment, tellajtu quddiemi, għedtlu biex jispjega fuq din il-biċċa xogħol tal-firem, u hu  kkonfermali li ż-żewġ firem huma tiegħu. Dik kienet l-ispjegazzjoni li tani.  Irrid ngħid li dan l-uffiċjal illum huwa rtirat. 

THE CHAIR: Nispera li ma jagħmilx hekk ukoll fuq iċ-ċekkijiet, għax iħawwadhom lil tal-banek!

IS-SINJ. VANESSA TONNA: Aħna għandna email li tikkonferma li hija l-firma tiegħu fiż-żewġ każijiet, però bħal uffiċċju aħna nħossu li aktar hija l-firma ta’ min applika. M’aħniex esperti fil-kaligrafija, imma meta tara d-dati u l-pinna li biha kienet miktuba, kollox juri li kien hekk.

THE CHAIR:  Jiġifieri hemm suspett li dan iddefendihom u qal li kienet il-firma tiegħu. Qed nissolleva dan il-każ għax meta jkun hemm affarijiet hekk... Darba oħra kellna sitwazzjoni fejn wara li l-NAO qalulhom li kien hemm overtime sheets mhux iffirmati, iffirmawhom wara u bagħtu kopja tagħhom. Dan mhuwiex aċċettabbli, għax jekk ma kenux iffirmati, ma kenux iffirmati; ma nistgħux nbiddlu l-evidenza. Issa jekk il-persuna rtira, rtira, però naħseb li kieku forsi seta’ jħares ftit iktar lejha.

Ma jidhirx li hawn aktar domandi, għalhekk nirringrazzjakom u nawguralkom ilkoll fil-ħidma tagħkom.  

Il-Kumitat huwa aġġornat għal nhar it-Tnejn, 20 ta’ Frar, 2016.

Fit-8:06 p.m. il-Kumitat aġġorna.

